
				এই পাতাটির মুদ্রণ সংশোধন করা প্রয়োজন। 
У X o
[ শাস্তিনিকেতন ] ১৪ এপ্রিল ১৯৩৩
কল্যাণীয়াস্থ,
আগে কাজের কথাটা শেষ করি । তোমার সেই মাতৃমূৰ্ত্তিরচনার সঙ্কল্প জানিয়ে চিঠি যখন লিখেছিলে তখন ছিলেম বরানগরে, ভেবেছিলেম অবনের সঙ্গে দেখা হলে প্রস্তাবটা র্তাকে জানাব । দেখা হয় নি। যথাসময়ে যদি স্মরণ করিয়ে দাও কলকাতায় গিয়ে ওটাকে পুনরুত্থাপন করব ।
আজ প্রাতে এখানে নববর্ষের উপাসনা হয়ে গেল । আশ্রমে এটা একটা বিশেষ দিন । সম্বৎসরে আমাদের ব্রতপালনপথের পাথেয়সঞ্চয়ে যা ক্ষয় হয়েছে ক্ষতি হয়েছে আজ তাই পূরণ করে নেবার চেষ্টা করি ।
ঘোর ঘনঘটা করে এলো বৃষ্টি । মাঠ ভেসে গেল জলে । নিবিড় ধারাবর্ষণের আবরণে আমার ঘরের সামনেকার গাছগুলি অবগুষ্ঠিত,আর্দ্র বাতাস বইচে বেগে,বৃষ্টির আঘাতে গোলকচাপাগুলি ঝরে পড়চে মাটিতে, তালগাছের ছাটা ডালে কাক বসে আছে পাতার নীচে, অনতিদূরে কোথা থেকে ডেকে উঠচে একটা গোরু, বোধ করি বন্ধনমোচনের আবেদন জানিয়ে ; আমার নিভৃত ঘর ছায়াচ্ছন্ন, আসর জমাবার মতো লোক নেই। আগেকার মতো দায়িত্ববিহীন অবকাশ যদি থাকৃত তাহলে বাতুলে সুর দিয়ে গান তৈরি করতুম, কিম্বা লিখতুম ছোটো
গল্প ।

